
本作品收錄於《列朝詩集/甲前07》

石鏡

臨安山中古石鏡，曾照錢王冕服來。

天遣紫苔封里後，等閒不許別人來。

婆留井

〈（錢王初生時將棄井中，婆奮留之，故乳名婆留。既貴，以「鏐」代留字。）〉

舊日婆留井未堙，石闌苔蘚上龍文。

而今率土俱臣妾，莫願皇天產異人。

功臣塔

峰頭石塔表功臣，五百年前是佛身。

莫問蓬萊水清淺，野藤猶蔓劫餘春。

錦溪

錢王功業與天齊，百里旌旗照此溪。

從自波中鋪錦後，至今光景淨無泥。

化成寺

〈（錢王第十九子出家為僧，賜號普照大師。）〉

王子能以身施佛，何異生居淨梵宮。

敝屣視他閒富貴，男兒到此是英雄。

衣錦山

〈（今縣治主山，是王故居，即九龍堂。）〉

還鄉滿山都覆錦，富貴應須白晝歸。

設宴九龍堂上日，沛中歌後似王稀。

將軍樹

〈（王平時率群隊狂戲此樹，還鄉以錦幪之號錦樹將軍。）〉

將軍官重執金吾，不比秦朝列大夫。

王為錦衣歸故里，遂令老樹有稱呼。

環翠閣

〈（今為寺，謝安游處。）〉

東山尚存環翠閣，謝傅游來經幾年。

可是舊曾攜妓到，粉香猶在畫闌邊。

淨土寺

〈（東坡作杭倅，行部過於潛回。）〉

祥符額賜海會寺，四百年來彈指過。

試問竹林橋下路，往還曾見幾東坡。

此作品在全世界都属于公有领域，因为作者逝世已经超过100年，且作品于1931年1月1日

之前出版。

